
Аннотация: Ушбу мақолада Бухоро вилояти мисолида Республикадаги қумли чўл 

худудларидан ўтган автомобиль йўллари ҳақидаги маълумот, қумли чўл 

ҳудудларидаги автомобиль йўллари ҳолатини тадқиқ қилиш келтирилган. 

Калит сўзлар: автомобиль йўли тармоғи, қумли худуд, шамолнинг динамик гули, қум 

босиши 

 

Республиканинг географик жойлашувини ҳисобга олган ҳолда замонавий 

автомобиль йўллари тармоғини ривожлантириш мамлакатимиз 

иқтисодиётининг рақобатбардошлигини оширишда, республика транспорт 

салоҳиятини ривожлантиришда ва экспорт имкониятларини кенгайтиришда 

биринчи даражали вазифа ҳисобланади. 

Ўтган йиллар давомида халқаро стандартларга мувофиқ йўл-транспорт 

инфратузилмасини яхшилаш, замонавий автомобиль йўлларини қуриш, йўл 

ҳаракати қулайлиги ва хавфсизлигини оширишга қаратилган қатор чора-

тадбирлар амалга оширилди. 

Жаҳон банки, Европа тикланиш ва тараққиёт банки, Осиё тараққиёт 

банки, Ислом тараққиёт банки, Саудия тараққиёт жамғармаси ва Қувайт араб 

иқтисодий тараққиёт жамғармаси каби халқаро молия институтлари билан 

биргаликда йўл қурилиши соҳасида лойиҳалар муваффақиятли амалга 

оширилмоқда [1]. 

Ўзбекистондаги жами автомобиль йўллар тармоғи 209,5 минг кмдан зиёд 

узунликда бўлиб, ундан 42869 километри - умумий фойдаланишдаги 

автомобиль йўллари, 141883 километр - ички хўжаликлараро, қишлоқ, шаҳар 

ва овулларнинг автомобиль йўллари, 24745 км эса - идоравий инспекторлик 

йўллари тармоғи ҳисобланади [2]. 

Ушбу автомобиль йўллари турли хилдаги иқлим минтақалари ва 

мураккаб шароитлардан ўтган. Халқаро аҳамиятдаги автомобиль 

йўлларимизнинг аксарияти қум саҳроларидан ўтган. Жумладан Бухоро 

вилоятидаги автомобиль йўлларининг 1077 км қисми айнан қумли чўл 

худудлари ҳиссасига тўғри келади (1-расм). 

1-расм. Бухоро вилоятидаги автомобиль йўлларининг қумли чўл 

ҳудудларидан ўтган қисмлари ҳақида маълумот. 

 

Шунингдек, ушбу қумли чўл худудларидан ўтган автомобиль 

йўлларининг 227 км қисми - ҳалқаро, 484 км – давлат аҳамиятидаги ва 366 км 

эса – маҳаллий аҳамиятдаги автомобиль йўллари ташкил этади (2-расм). 

 
2-расм. Бухоро вилоятидаги қумли чўл ҳудудидан ўтган 

умумфойдаланувдаги автомобиль йўлари тўғрисида маълумот 

 

Бухоро вилоятидаги ҳудудидан ўтган “А-380 Ғузор - Бухоро - Нукус – 

Бейнеу”, “М37 Самарқанд - Бухоро – Туркманбоши”, “4Р61 Преке қ. - 

Оёққудуқ қ. - А379 автойўли (126 км) - Қорақатта темир йўл станциясига - 

Жонгелди қ. - А380 автойўли (404 км)”, “4Р74 А380 автойўли - "Учқир" газ 

кони”, “4Р75 4Р66 автойўли - А380 автойўли - Варахша қ. - Мохонкўл даҳаси 

- Қоракўл ш.”, “4Р218 А380 автойўли - Тошбулоқ гранит кони - Қорақир 

массиви - Шуруқ қ. - Жонкелди қ.”, “4Р226 М37 автойўли (326 км) - Қоракўл 

ш/х - Қандим газ кони”, “4Н259 А380 автойўли (322 км) - Газли - Раҳматбобо 

- Хатар чегара постлари” ва бошқа автомобиль йўллари мураккаб иқлим 

шароитларига эга худудларга тўғри келади. 

Қум саҳролари иқлими ва рельефининг хусусиятлари йўллар қуриш ва 

улардан фойдаланиш шароитларини мураккаблаштириб юборади. Қум 

саҳроларининг рельефи нотурғун бўлиб, ер сиртида(сатхида) шамолнинг 

тезлиги ортган сари, қумнинг йирик заррачаларини ҳаракати ва учиб ўтиши 

ҳам ортади [3]. 

Автомобиль йўлларини кўтарма ёки ўйма кўринишида қумли чўл 

саҳроларида лойиҳалашнинг мураккаб томони, йўлни қум босиб кетиш 

хавфини тўхтатиш ҳисобланади. Автомобиль йўлини лойиҳалашнинг барча 

босқичларида бу ҳолатларга асосий эътибор қаратиш лозим бўлади. Қум 

кўчишига қарши қураш даврининг асосий ва энг қулай вақти, йўл йўналишини 

аниқлаш ва уни жойига белгилаш босқичида амалга оширилса мақсадга 

мувофиқ бўлади. Қумли чўлларда қумнинг кўчиши шамолнинг тезлигига 

боғлиқ бўлади. Шунинг учун қумларнинг кўчишини баҳолаш мақсадида 

“шамолнинг динамик гуллари”ни таҳлил қилиш асосий қўрсаткичлардан бири 

ҳисобланади (3-расм). Бундан ташқари ушбу ҳудудлардаги қурилаётган йўл 

пойининг сув-иссиқлик тартибини ҳам ўрганиш керак бўлади [4]. 

 

 
3-расм. Бухоро вилояти бўйича шамолнинг тезлиги ва динамик гули. 

 

Шамолларнинг динамик гуллари йўлни қум босишидан ҳимоя қилиш 

тадбирларини танлашда ҳам ўз самарасини беради [5]. Бир йилда 1 м йўлга 

20...30 м3 қум келиб тушадиган йўллар қум кўп босадиган йўллар, 10 м3 дан 

кам қум келиб тушадиган йўллар кам қум босадиган йўллар деб ҳисобланади 

[3]. 

4-расм. Кўчувчан қумлардан ҳимоя қилиш учун қўлланилган механик 

воситалар 

 

Автомобиль йўлининг ён томонидаги қум уюмларидан учиб келадиган 

қумлардан йўлни ҳимоя қилишнинг жуда ишончли ва узоқ муддатли усули 

сифатида йўл атрофи бўйлаб ўт-ўланлар экиш ва қумда ўзини яхши тутадиган 

буталар (саксовул, черкез, кандим)ни ўтказиш мақсадлидир. Бухоро 

вилоятидаги автомобиль йўлларида ушбу кўринишдаги механик ҳимоя 

воситаларидан фойдаланилган (4-расм).  

Қўлланиладиган ҳимоя воситаларини амалда ўрганиш натижаларига 

кўра, вақт ўтиши билан механик ҳимоя воситалари қумлар йиғилиши 

натижасида учаётган қумни тўсиб қолиши камайиб боради. Шу муносабат 

билан, ҳозирда қўлланилаётган усулларни такомиллаштириш бугунги куннинг 

асосий вазифаларидан ҳисобланади.     

